
Irailaren 30etik urriaren 8ra emakume idazleen nazioarteko topaketa egingo da Iruñan 

Nafarroako eta beste herrialde batzuetako idazleekin solasaldiak, sortze-tailerrak, multimedia idazkera, filmen proiekzioa eta erakusketa bat egingo dira 

Asteazkena, 2009ko irailaren 16a.  Irailaren 30etik urriaren 8ra Emakume Idazleen Nazioarteko Lehenengo Topaketa egingo da Iruñan, Nafarroako Gobernuak antolatuta, Nafarroako Berdintasunerako Institutuaren (NBI) bidez. Topaketako jarduera gehienak Kondestabelearen Jauregian egingo dira. Topaketa “Emakume sortzaileak” programaren bigarren edizioaren esparruan antolatu da, eta aurten Nafarroako emakume idazleei omenaldia egingo zaie.

María Isabel García Malo Familia, Gazteria, Kirol eta Gizarte Gaietako kontseilariak gaur goizean topaketaren programa aurkeztu du. Topaketa horretan 36.000 euro inbertitu dira guztira (“Emakume sortzaileak 2009” programak dituen 60.000 euro ingurutik), eta jardun horiek guztiak 2006-2010 Emakumeen eta Gizonezkoen Aukera Berdintasunerako I. Planaren barruan sartzen direla gogorarazi du.  

Kontseilariarekin batera, ekitaldi horretan, hurrengo hauek hartu dute parte: Sara Ibarrola Intxusta NBIko zuzendari gerenteak eta Loli Albero Gil, Isabel Blanco Ollero eta Margarita Leoz Munilla Nafarroako idazleek. Era berean, Marina Aoiz Monreal, Blanca Gil Izco, Socorro Latasa Miranda eta Fátima Moreira Frutos idazleek parte hartu dute, baita Silvia Fernández Viguerak eta Elena San Julián Resanok ere, Ipes Elkartea ordezkatuz, erakunde hori Idazleen Nazioarteko Topaketa antolatzen lankidetzan aritu da eta.
García Maloren esanetan, topaketa hau “Nafarroan idazten duten edo idatzi izan duten emakume asko ezagutzeko aukera eman digun lan-programaren amaiera bikaina da”. García Malok gogorarazi du lan-programa hau 2008an hasi zela zinemaren tematikarekin. Zehatz esanda, “Zinemaren eta Emakumeen Nazioarteko Erakusketa” egin zen, eta horretan, Maitena Muruzabal zuzendariaren lana aurkeztu zen Nafarroan, eta jarraian Helena Tabernaren “La buena nueva” lana aurkeztu zen, eta zuzendariaren ibilbide zinematografiko osoaren atzera begirakoa proiektatu zen. 
Bederatzi egun emakumeen idatziei eskainita 

Emakume Idazleen Nazioarteko Topaketan 30 emakume idazlek parte hartuko dute: 4 nazioartekoak izango dira, 8 naziokoak eta 18 Nafarroakoak.

García Malok esan duenez, topaketan sei jarduera egingo dira eta Nafarroako emakume idazleak protagonista izango dira. Batetik, Topaketa idazleekin egingo da. Idazleok ospe handikoak, kultura, belaunaldi eta literatura-proposamen desberdinetakoak izango dira. Besteak beste, hauek aipa daitezke: Anne Perry ingelesa, XIX. mendeko Ingalaterran girotutako misterio-eleberriengatik famatua dena; Kameruneko Calixthe Beyala, emakumeen eskubideen aldeko borrokarengatik famatua, eta Carme Riera, besteak beste, “Te deix, amor, la mar com a penyora” lanaren egilea. Era berean, topaketa hau bi idazle gazteren eskutik amaituko da: Xenia Dyakonova (San Petesburgo, 1985) eta Elvira Navarro (Huelva, 1978).


Topaketa honen bigarren espazioa Sortze tailerrak izango dira, eta proposatutako gaietako adituek zuzenduko dituzte. Tailerren zuzendariak Virginia Firnberg, Olvido García Valdés eta Clara Obligado idazleak izango dira, eta literaturaren, poesiaren eta kontakizun laburraren ingurukoak izango dira.

Hirugarren proposamena Multimedia idazkera izango da, eta sortze eta adierazpen multimediarako formatu berriei buruzko eztabaida egingo da. Eloísa Otero, Charo Garaigorta eta Virginia Firnberg idazleek haien lanik berrienak aurkeztuko dituzte. Atal hau ixteko, azken horrek kontzertu-performancea eskainiko du.

Zinemako idazleak eta zinemara egokitu diren emakume idazleen istorioak eta kontakizunak topaketaren beste espazio bat dira. Iruñako Golem Yamaguchi zinema-aretoetan eleberrietatik zinemara egokitutako “Reflejos de un ojo dorado” (Carson Mccullers-en eleberritik), “La pianista” (Elfriede Jelinek idazlearen egokitzapena) eta “En el balcón vacío” (María Luisa Elío nafarraren eleberriaren egokitzapena) proiektatuko dira. Maria Luisa Elío idazlea aurten hil da Mexikon eta Gabriel García Márquezek “Cien años de Soledad” lana eskaini zion.

Programaren bosgarren atala Literaturako Nobel saridun izan diren emakumeei eskainita dago. Hitzaldien bidez, sari hau jaso zuten emakume idazle askoren bizitzara eta lanera hurbildu ahal izango da. Lehenengo hitzaldian Nobel saria jaso eta hil diren emakume idazleei buruz hitz egingo da, eta bigarren hitzaldian oraindik idazten duten idazleei buruz hitz egingo da.

Amaitzeko, Nafarroako idazleak espazioaren bidez, duela gutxi hil diren María Luisa Elío, Julia Guerra eta María Marcotegui idazleen lana ezagutzera eman nahi da. Atal honetan Nafarroako idazle batzuk ondo ezagutu ahal izango dira, besteak beste, Nieve Andrea gaztea, 15 urte zituela Nafarroako Gazteria Institutuko Artista Gazteen 2003ko Topaketetako Literatura Generoen Lehiaketako lehen saria irabazi zuena, Ana Rioja Jiménez, besteak beste, “Dios creó el corazón de los periodistas” (2000) eta “Sueños, títeres y corazones” (2004) lanen egilea, eta Castillo Suárez García, euskaraz idazten duen idazle nafarra, besteak beste, “Souvenir” (2008) poesia-liburua idatzi duena. 


Era berean, espazio horretatik “Nafarroako idazleak” izeneko erakusketa aterako da, eta Kondestablearen Jauregian topaketako bederatzi egunetan irekita egongo da, Nafarroako idazle nagusien lanarekin eta biografiarekin.

Jarduera guztiak, zinemakoak izan ezik, doakoak izango dira eta Kondestablearen Jauregian egingo dira. 

Idazkera, “Emakume sortzaileak” programaren gai nagusia

Prentsaurrekoan, Sara Ibarrolak gogorarazi du “Emakume sortzaileak” programak espazio bat duela emakumeek kulturaren munduan egindako ekarpenak nabarmentzeko, eta urte bakoitzean arte-diziplina bat lantzen dela. Aurten emakume idazleak hartu dira oinarri, lanbideko eta bizitzako aukera moduan idazkera hautatu duten Nafarroako emakumeak ezagutarazteko, eta emakumeen literatura herritarrengana hurbiltzeko. 

Ibarrolak joan den apirilean programaren edizio hau aurkeztu zenetik egin diren jarduera desberdinak gogorarazi ditu. Lehenengo eta behin, NBIk argitaratutako egutegia aipatu du. Egutegiko hilabete batean emakume idazleen lanak aurkeztu ziren, hala nola Nafarroako Margarita erregina, Lucía Baquedado eta Rosa Barasoain idazleenak. Azken horrek, idatzi duen azken liburua, “Para volver a nacer”, nazioarteko topaketan aurkeztuko du.

Era berean, Ibarrolak Emakumeen Nazioarteko Eguna dela-eta Nafarroako idazleen lana ezagutarazteko prentsan argitaratutako iragarkia aipatu du, baita Marcela Lagarde y de los Ríos antropologoak apirilean emandako hitzaldia ere, “Las mujeres también escriben: mitos y realidades sobre las mujeres y la escritura” izenburupean. 

Modu paraleloan, Nafarroako Berdintasunerako Institutuak, “Emakume sortzaileak” programaren barruan, Marina Aoiz Monreal idazlearen “Hojas Rojas” poema-liburuaren 1.000 ale eta Maite Pérez Larumberen “Precariedad y persistencia” lanaren beste 1.000 ale argitaratu zituen.

(






( Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

